
Gürcüstanın Baş naziri  
Zati-aliləri cənab İrakli Qaribaşviliyə

Hörmətli cənab Baş nazir!
Gürcüstanın Baş naziri kimi 

fəaliyyətə başlamağınız münasibətilə 
Sizə ən səmimi təbriklərimi yetirirəm.

Azərbaycan ilə Gürcüstanı 
dərin tarixi kökləri olan ənənəvi 
dostluq və mehriban qonşuluq 
münasibətləri birləşdirir. İnanıram 

ki, sıx tellər ilə biri-birinə bağlı olan 
xalqlarımızın iradəsinə uyğun ola-
raq ölkələrimiz arasındakı səmərəli 
əməkdaşlıq və strateji tərəfdaşlıq 
münasibətləri bundan sonra da 
dinamik şəkildə inkişaf edəcək və 
genişlənəcəkdir.

Sizə möhkəm cansağlığı, 

xoşbəxtlik, dost Gürcüstan xalqı-
nın rifahı naminə qarşıdakı məsul 
fəaliyyətinizdə uğurlar diləyirəm. 

Hörmətlə,
İlham ƏLİYEV 

Azərbaycan Respublikasının 
Prezidenti

Bakı şəhəri, 23 fevral 2021-ci il

Prezident İlham Əliyev  
Nizami Gəncəvi Beynəlxalq Mərkəzinin 
həmsədrini videoformatda qəbul edib 

İsmail Serageldini salamlayan 
Prezident İlham Əliyev dedi: 

– Salam, cənab Serageldin. Sizi 
görmək çox xoşdur. 

İsmail Serageldin: Cənab 
Prezident, bu, mənim üçün böyük 
şərəfdir. Bu görüşün təşkilinə görə 
Sizə təşəkkür edirəm.

Prezident İlham Əliyev: Çox 
şadam ki, Azərbaycana gəlmisiniz. 
Ötən il keçirilməsi planlaşdırılan 
Qlobal Forum pandemiya səbəbindən 
təxirə salındı. Bu, başadüşüləndir. 
Lakin, eyni zamanda, mən bilirəm ki, 
Nizami Gəncəvi Beynəlxalq Mərkəzi, 
sözsüz, bütün məhdudiyyətlər 
nəzərə alınaraq öz fəaliyyətini davam 
etdirib. Sizə, xanım həmsədr Vayra 
Vike-Freyberqaya və Mərkəzin 
İdarə Heyətinin digər üzvlərinə 
Azərbaycanın uğurla həyata 
keçirdiyi azadlıq müharibəsi ilə 
əlaqədar mənə ünvanlanmış səmimi 
məktublarınıza görə minnətdarlığımı 
ifadə etmək istərdim. Sizin müharibə 
vaxtı və müharibədən sonra dəstək 
məktublarınız, Azərbaycanın ərazi 
bütövlüyünə dəstəyiniz ölkəmizdə 
yüksək qiymətləndirilir. Mən 
torpaqlarımızın azad edilməsi işinə bu 
çox açıq, səmimi, ədalətli yanaşmaya 
görə olduqca minnətdaram. 

Beləliklə, xatırladığınız kimi, 
Nizami Gəncəvi Beynəlxalq 
Mərkəzinin daimi forumları zamanı 
mən auditoriyaya müraciət edərkən 
hər dəfə münaqişəyə diqqət çəkirdim, 
hər dəfə ədalətsizliyə, beynəlxalq 
hüququn pozulmasına diqqət 
çəkirdim. İndi vəziyyət dəyişib. 
Azərbaycan beynəlxalq hüququ 
bərpa edib, faktiki olaraq regionda 
və dünyada yeni reallıqlar yaradıb. 
Düşünürəm ki, bölgədə uzunmüddətli 
sülhün və sabitliyin bərqərar olması 
imkanından istifadə etmək üçün 
indi çox şey bu reallıqların region 
ölkələri, böyük dövlətlər tərəfindən 
düzgün qiymətləndirilməsindən asılı 
olacaq. Zənnimcə, bu gün Azərbaycan 
həqiqətən də düşmənçilik, nifrət, 
qarşıdurma səhifəsini bağlamaq və 
region üçün gələcək qurmağa hazır 
olduğunu nümayiş etdirir. Əslində, 
biz artıq buna başlamışıq. Biz 
yenidənqurma işlərinə, bütün region 

ölkələri üçün və nəticədə regionda 
sabitlik və proqnozlaşdırılma üçün 
faydalı olacaq layihələri həyata 
keçirməyə başlamışıq. Ona görə 
də düşünürəm ki, hamımızın yeni 
reallıqları qiymətləndirməyə və 
əməkdaşlığın müsbət imkanlarına və 
sülh şəraitində birgəyaşayışa diqqəti 
cəmləşdirmək üçün hökumətlər 
və beynəlxalq təşkilatlar olaraq 
addımlarımızı planlaşdırmağa ehtiyac 
var.

Azərbaycan öz öhdəliklərinə 
sadiqdir. Biz müharibə zamanı 
beynəlxalq norma və qaydalara əməl 
etməklə çox ləyaqətli, doğru şəkildə 
davrandıq. Zənnimcə, müharibədən 
sonra çox konstruktiv yanaşma 
nümayiş etdiririk. Düşünürəm ki, bu 
reallıqlar uzunmüddətli olacaq. 

Regionumuzun uzun illər ərzində 
gözlədiyi sülh bərqərar olub və bu sülh 
uzunmüddətli olmalıdır. Əminəm ki, 
Mərkəzin fəaliyyətində siz, həmçinin 
bu imkanlara, müharibədən sonrakı 
inkişaf imkanlarına, münaqişədən 
sonrakı vəziyyətə diqqəti 
cəmləyəcəksiniz. 

Dağlıq Qarabağ münaqişəsi sona 
çatıb. O, artıq tarixin bir hissəsinə 
çevrilib. İndi biz diqqəti qarşımızdakı 
məsələlərə cəmləşdirməliyik, ilk 
növbədə, əlbəttə ki, ərazilərin yenidən 
qurulmasına, bərpasına. Hər şey 
məhv olub. Biz dağıntıların  miqyasını 
təsəvvürümüzə belə gətirə bilməzdik. 
Ağdamda, Füzulidə, azad edilmiş 
digər ərazilərdə, kəndlərdə, şəhərlərdə 
bir bina belə qalmayıb. Hər şey, tarixi 
abidələr dağıdılıb. Yenidənqurma 
işləri aparmaq üçün çoxlu tədbirlər 
görülməlidir. Əlbəttə, biz bu işə 
sadiqik, bunu etmək üçün bizim güclü 
iradəmiz, imkanlarımız var. 

Əlbəttə, biz heç vaxt olmadığı 
kimi indi beynəlxalq birliyin həqiqəti 
bilməsini istəyirik. Çünki indi xarici 
diplomatlar, beynəlxalq medianın 
nümayəndələri işğaldan azad olunmuş 
əraziləri ziyarət edəndə hesab edirəm 
ki, onlar işğal nəticəsində bizim tarixi 
abidələrimizin, mədəni abidələrimizin 
nə vəziyyətə salındığını həqiqətən 
görürlər. Bizim əraziləri işğal edənlər 
hər şeyi məhv ediblər. Ümid edirəm 
ki, pandemiyadan sonra Mərkəzin 

növbəti tədbirində, həmçinin Mərkəzin 
üzvlərinin də işğaldan azad edilmiş 
bir sıra əraziləri ziyarət etmək və ola 
bilsin, orada müəyyən tədbiri təşkil 
etmək fürsəti olacaq. Lakin bu, əlbəttə, 
bizim gələcək əməkdaşlığımızın 
və müzakirələrimizin bir hissəsidir. 
Müharibə zamanı və müharibədən 
sonra göstərdiyiniz dəstəyə görə bir 
daha sizə minnətdarlığımı bildirmək 
istəyirəm. Sizi bir daha görməyə çox 
şadam.

İsmail Serageldin: Bu gözəl 
sözlərinizə görə çox sağ olun, cənab 
Prezident. Həqiqətən də mənim üçün 
gündəlikdə duran birinci məsələ 
Azərbaycan ərazilərinin işğaldan azad 
edilməsi ilə bağlı bu böyük nailiyyətə 
görə Sizi şəxsən təbrik etmək idi. 
Mən İdarə Heyətindəki həmkarlarımla 
ziyarətetmə zərurəti olmadan Sizin 
dinindən asılı olmayaraq, bütün tarixi 
abidələrin tərəfinizdən qorunmasına 
dair möhtəşəm bəyanatınızla bağlı 
videoformatda xüsusi tədbirin 
keçirilməsi məsələsini müzakirə 
edirdim. Hesab edirəm ki, bu, çox 
mühüm məsələdir və biz UNESCO, 
Dünya Abidələr Fondu kimi təşkilatları, 
mədəni irsin qorumasına cəlb 
olunmuş təşkilatları dəvət etməklə bu 
məsələni daha yaxşı qabarda bilərik 
və Sizin bəyanatınızla bağlı onları 
müzakirələrə cəlb edə bilərik. Çünki 
bu, insanların qalibin nəinki təkcə 
möhtəşəm olduğunu, eyni zamanda, 
Siz də dediyiniz kimi, regionda sülhü 
təşviq etmək məqsədilə yeni səhifə 
açmaq istədiyini söyləməsi üçün 
bir nümunə ola bilər. Bu məsələni 
həll etməyin bir yolu mədəni irs 
məsələləri ola bilər. Bunlar da bütün 
tərəflərdə maraq oyatmaq üçün bəzi 
insanlar tərəfindən istifadə edilə 
bilən məsələlərdir. Beləliklə, Siz bu 
mühüm bəyanatı verməklə bunun 
qarşısını aldınız və hesab edirəm ki, 
biz bununla bağlı tədbir keçirə bilərik. 
İlk növbədə, mən həqiqətən də Sizi 
bu tarixi nailiyyət münasibətilə təbrik 
etmək istəyirəm. Bu, tarixi nailiyyət 
hətta Sizin dahi atanız Heydər Əliyev 
üçün belə mümkün olmamışdı. Lakin 
onun dahi oğlu bunu edə bildi. Bu, 
həqiqətən də böyük nailiyyətdir.

Söhbət zamanı Nizami Gəncəvi 
Beynəlxalq Mərkəzinin gələcək 
planları və Bakı Qlobal Forumunun 
keçirilməsi haqqında fikir mübadiləsi 
aparıldı.

AZƏRTAC

Prezident İlham Əliyevin 
yeni quruculuq prioritetləri 

 � Prezident İlham Əliyev 
son 17 ildə Azərbaycanın 
müstəqil dövlətçilik ənənələrini 
formalaşdırıb, respublikamı-
zın gələcək uğurlarına əsaslı 
təminat yaradıb. 

Ölkəmiz hazırda regionda həyata 
keçirilən qlobal enerji və kommuni-
kasiya layihələrinin təminatçısına 
çevrilib, ümumi daxili məhsulun artım 
tempinə görə dünyanın lider dövlətləri 
sırasına yüksəlib, respublikada sosial 
problemlərin həlli – işsizliyin aradan 
qaldırılması, yoxsulluğun azaldılma-
sı, infrastrukturun bütün sahələrdə 
yeniləşdirilməsi istiqamətlərində 

önəmli addımlar atılıb, vətəndaşların 
firavan, azad yaşayışı, insan hü-
quq və azadlıqlarının təmini, habelə 
demokratikləşmə yolunda önəmli 
tədbirlər gerçəkləşdirilib.

Hazırda qarşıda duran əsas vəzifə 
ölkəmizin uzunmüddətli davamlı və 
sürətli inkişafı üçün dövlət, cəmiyyət 
və biznes üçlüyünün uğurlu əlaqəsini 
bundan sonra da möhkəmləndirmək, 
xarici bazarlara yerli məhsulların çıxı-
şını artırmaq, iqtisadi resursların daha 
yüksək əlavə dəyər yaradan sahələrə 
istiqamətlənməsini reallaşdırmaq, 
işğaldan azad olunmuş ərazilərin po-
tensialından səmərəli istifadə etməkdir.

Bu məqsədlərin gerçəkləşdirilməsi 
üçün Prezident İlham Əliyev 2021-ci 
il 2 fevral tarixli “Azərbaycan 2030: 
sosial-iqtisadi inkişafa dair Milli 
Prioritetlər”in təsdiq edilməsi haqqın-
da sərəncam imzalayıb. Sərəncamda 
növbəti onillikdə ölkənin sosial-iqti-
sadi inkişafına dair 5 Milli Prioritetin 
(dayanıqlı, artan rəqabətqabiliyyətli 
iqtisadiyyat; dinamik, inklüziv və sosial 
ədalətə əsaslanan cəmiyyət; rəqabətli 
insan kapitalı və müasir innovasiya-
lar məkanı; işğaldan azad olunmuş 
ərazilərə böyük qayıdış; təmiz ətraf 
mühit və “yaşıl artım” ölkəsi) reallaşdı-
rılması nəzərdə tutulub. 

“Azərbaycan 2030: sosial-iqti-
sadi inkişafa dair Milli Prioritetlər”in 

icrası nəticəsində ölkədə dayanıqlı 
artan rəqabətqabiliyyətli iqtisadiyyatın 
reallaşdırılması davamlı inkişafın daha 
da sürətləndirilməsinə möhkəm zəmin 
yaradacaq. Bu prioritetin səmərəli 
həyata keçirilməsi üçün iki mühüm 
məqsəd – davamlı və yüksək iqtisadi 
artım, habelə daxili və xarici təsirlərə 
dayanıqlıq təmin olunmalıdır.

Davamlı və yüksək iqtisadi artım 
vətəndaşların həyatına təsir göstərən 
başlıca amillərdən biridir. İqtisadiyyatı 
davamlı və yüksək templərlə artır-
maqla ölkədə adambaşına düşən milli 
gəlir yüksək səviyyədə gerçəkləşdirilir. 
İqtisadi artım, eyni zamanda, yüksək 
gəlirli iş yerləri yaratmaqla həyat 
səviyyəsinin ilbəil yaxşılaşmasını real-
laşdırır.

Növbəti onillikdə Azərbaycanda 
sosial-iqtisadi rifahın yüksəldilməsi 
üçün iqtisadiyyatın ikiqat artımının 
təmin edilməsi qarşıda duran başlıca 
strateji çağırışlardan biridir. Xüsusilə 
postpandemiya dövründə iqtisadiyyatın 
illik artım tempinin yüksəldilməsi üçün 
onun yeni mexanizmlərinin forma-
laşdırılması və inkişaf etdirilməsi, bu 
məqsədlə daha dayanıqlı, inklüziv 
iqtisadi artım mənbələrinin yaradıl-
ması zəruri şərtdir. Bu zaman özəl 
investisiyaların, o cümlədən birbaşa 
xarici investisiyaların cəlbinə, qeyri-
neft ixracının genişləndirilməsinə 

əsaslanan milli inkişaf prioritetlərinin 
müəyyənləşdirilməsi, qlobal dəyər 
zəncirinə fəal qoşulma, investisiya 
mühitinin radikal yaxşılaşdırılması, mü-
asir səhiyyə, təhsil siyasəti vasitəsilə 
insan kapitalının keyfiyyətinin daha 
da yüksəldilməsi, biznesin tələblərinə 
uyğunlaşdırılması, mülkiyyət hüquq-
larının daha səmərəli  qorunması və 
digər strateji vəzifələrin icrası prio-
ritet məsələ kimi diqqət mərkəzində 
saxlanılır. Vətən müharibəsində 
parlaq qələbə nəticəsində işğaldan 
azad edilən ərazilərin ölkənin ümumi 
iqtisadiyyatına reinteqrasiyasından, 
yeni beynəlxalq və regional nəqliyyat-
logistika dəhlizlərinin imkanlarından 
faydalanmaq Azərbaycanın inki-
şafına böyük təkan verəcəkdir. Bu 
çərçivədə regionda təhlükəsizliyin, 
sabitliyin, rifahın və qarşılıqlı faydalı 
əməkdaşlığın formalaşması, eləcə də 
iqtisadi və ticarət əlaqələrinin inkişaf 
etməsi Cənubi Qafqazın lider dövləti 
olan Azərbaycanın region iqtisa-
diyyatının ümumi arxitekturasının 
müəyyən edilməsində rolunu daha da 
möhkəmləndirəcəkdir.

Ali Baş Komandan,  Prezident 
İlham Əliyevin rəhbərliyi ilə şanlı 
Azərbaycan Ordusu keçən ilin payı-
zında mənfur qonşumuz Ermənistana 
cəmi 44 gün ərzində qalib gələrək, 30 
ilə yaxın bir müddətdə işğal altında 
saxlanılan torpaqlarımızı düşməndən 
təmizlədi. Bununla da Azərbaycan 
özünün beynəlxalq səviyyədə tanınan 
ərazi bütövlüyünü və suverenliyini 
təmin etdi. 

Azərbaycan bu gün Ermənistanın 
işğalçılıq siyasəti nəticəsində yaranan 
Qarabağ bölgəsinin ağır problemlərini 
aradan qaldırır. Eyni zamanda, həmişə 
olduğu kimi, yenə də sağlam qonşuluq 
münasibətlərinin qurulmasının tərəfdarı 
olduğunu bildirir.  Bununla bağlı  
Azərbaycan, Rusiya və Ermənistan 
liderlərinin imzaladığı 10 noyabr 
2020-ci il tarixli üçtərəfli Bəyanatda 
nəzərdə tutulan tədbirlərin reallaş-
dırılmasını diqqətdə saxlayır. Başqa 
sözlə, ölkəmiz bu sənədin tam əməli 
icrasına və Ermənistan–Azərbaycan 
arasında dövlətlərarası münasibətlərin 
normallaşdırılması əsasında bu qanlı 
münaqişənin yaralarının sağaldılması-
na böyük əhəmiyyət verir.  

(ardı 3-cü səhifədə)

Uğurlu sosial-iqtisadi və siyasi nailiyyətlər, milli və 
multikultural dəyərlər qarşıdakı illərdə Şərqlə Qərbin qovşağı 
olan Azərbaycanın qüdrətinin daha da artacağına əminlik 
yaradır. Bu imkanlar 2030-cu ilə qədər olan mərhələdə 
Azərbaycanın iqtisadi suverenliyinin möhkəmləndirilməsinə 
və müasir həyat standartlarına əsaslanan yüksək sosial rifah 
cəmiyyətinə malik qüdrətli dövlətə çevrilməsinə zəmanət 
verir. Azərbaycan dövləti ölkədə əhalinin rifahının daha da 
artırılması üçün sosialyönümlü bazar iqtisadiyyatının inkişaf 
etdirilməsi yolunu seçmişdir.

Prezident İlham Əliyevin “Azərbaycan 2030:  
sosial-iqtisadi inkişafa dair Milli Prioritetlər”in  

təsdiq edilməsi haqqında sərəncamından
Azərbaycan Respublikasının Prezidenti İlham Əliyev 

fevralın 23-də Nizami Gəncəvi Beynəlxalq Mərkəzinin 
həmsədri İsmail Serageldini videoformatda qəbul edib.

(əvvəli 1-ci səhifədə)
Bütün bu məsələlərlə əlaqədar 

Azərbaycanın xarici işlər naziri Ceyhun Bay-
ramov BMT İnsan Hüquqları Şurasının 46-cı 
sessiyasının Yüksək Səviyyəli Seqmentində 
çıxışı zamanı da ətraflı məlumat verərək bil-
dirib ki, BMT Baş Assambleyasının müvafiq 
qətnaməsinə əsasən, 2021-ci il Beynəlxalq 
Sülh və Etimad İli elan edilib. Bu baxımdan 
cari ilin Azərbaycan üçün əlamətdar ola-
cağını vurğulayan C.Bayramov ölkəmizin 
ərazilərinin təxminən 30 il davam edən 
işğaldan azad olunmasından sonra bərpa və 
reabilitasiya mərhələsinə qədəm qoyduğunu 
diqqətə çatdırıb.  

Azərbaycanın xarici işlər naziri daha 
sonra ötən illər ərzində münaqişənin siyasi 
yolla tənzimlənməsi prosesindən, habelə 
respublikamızın bu prosesə sadiqliyindən 
istifadə edən Ermənistanın ərazilərimizi 
ilhaq etmək məqsədilə işğalının nəticələrini 
möhkəmləndirmək istiqamətində da-
vamlı tədbirlər gördüyünü də xatırladıb: 
“Ermənistan tərəfindən işğal olunan 
ərazilərdə məskunlaşdırma aparılıb, tarixi 
və mədəni irsimiz dağıdılıb, təbii ehtiyatlar 
qeyri-qanuni istismar edilib, ictimai və özəl 
mülkiyyət mənimsənilib. İşğal dövründə 
Ermənistan tərəfindən Azərbaycanın mülki 
əhalisinə, habelə, mədəni irsinə və infrast-
rukturuna qarşı ağır cinayətlər törədilib. 
Ermənistan Azərbaycana qarşı müharibəyə 
başladığı 2020-ci il sentyabrın 27-dən sonra 
da mülki əhalimizi təşvişə salmaq məqsədilə 
müharibə cinayətləri edib, münaqişə 
bölgəsindən uzaqda yerləşən şəhər və 
kəndlərimizi atəş altında saxlayıb. Nəticədə 
101 mülki şəxs həlak olub, 400-dən çox 
insan ağır yaralanıb”. 

C.Bayramov çıxışında Vətən 
müharibəsində əldə etdiyimiz qələbə 
nəticəsində Azərbaycan torpaqlarının işğal-
dan azad olunması ilə yüz minlərlə köçkünün 
öz yurdlarına təhlükəsiz qayıtma hüququnun 
icrasına şərait yaradıldığını qeyd edib. Buna 
görə də dövlətimizin başçısı tərəfindən icti-
mai və özəl mülkiyyətin, zəruri mülki infras-
tukturun, habelə  tarixi və mədəni irsin, ətraf 
mühitin məruz qaldığı ziyan və dağıntıların 
aradan qaldırılması üçün qarşıya mühüm 
vəzifələr qoyulub. Azərbaycan hökumət artıq 
keçmiş köçkün əhalinin təhlükəsiz qayıdışını 
təmin etmək üçün praktiki tədbirlərə başla-
yıb.

Yeri gəlmişkən, burada bir məsələyə 
xüsusi diqqət yetirmək istərdim. Hərbi 
əməliyyatların bitməsindən, Vətən 
müharibəsində parlaq qələbəmizdən sonra 
Prezident İlham Əliyevin mütəmadi ola-
raq işğaldan azad olunan rayonlara səfər 
etməsi dövlət başçısının uzun illər düşmənin 
nəzarətində qalan    və xarabalığa çevrilən 
yaşayış sahələrimizin bərpa-quruculuq 
işlərinə nə dərəcədə həssas yanaşdığın 
göstərir.  

İşğaldan azad edilən bütün şəhər və 
rayonların baş planlarının hazırlanması ilə 
bağlı ölkə Prezidentinin tapşırığı hazırda 
böyük məsuliyyətlə icra olunur. Eyni za-
manda, Qarabağ bölgəsində “yaşıl enerji” 
zonasının yaradılması məqsədilə ilkin olaraq 
pilot layihələr qismində tezliklə “ağıllı şəhər” 
və “ağıllı kənd” konsepsiyalarının tətbiqi 
nəzərdə tutulur. “Ağıllı kənd” layihəsinin  ilkin 
olaraq Zəngilan rayonunun Üçüncü Ağalı 
kəndində reallaşdırılması planlaşdırılır.   

Dövlətimizin başçısı Laçın rayonuna 
səfər zamanı çıxışında ermənilərin üçtərəfli 
Bəyanatdan sonra da torpaqlarımızda da-
ğıntılar törətdiklərini qeyd edib: “Ermənistan 
kapitulyasiyadan sonra 20 gün ərzində - 
dekabrın 1-nə qədər demək olar ki, bütün bu 
su elektrik stansiyalarını darmadağın edib, 

avadanlığı buradan çıxarıb, stansiyaların 
binalarını da dağıdıb”.  Ali Baş Komandan 
daha sonra bildirib ki, düşmən təkcə Laçın 
rayonu ərazisində 5 su elektrik stansiyasını 
dağıdıb: “Onların hamısı bərpa ediləcək. 
Kəlbəcər rayonunun ərazisində isə 12 
su elektrik stansiyası yenidən qurulacaq. 
Beləliklə, yalnız Kəlbəcər və Laçın rayonla-
rında dağıdılmış və bərpa ediləcək stansiya-
ların generasiya gücü 120 meqavat olacaq”. 
Prezident İlham Əliyev  “Xudafərin” və “Qız 
qalası” su elektrik stansiyalarının da son 
dərəcə böyük resurslarının mövcudluğunu  
xatırladaraq bərpaolunan enerji növlərinin bu 
bölgədə çox böyük potensiala malik  olduğu-
nu diqqətə çatdırıb.  

Azərbaycan Prezidenti bu bölgənin elekt-
rik təchizatının dövlət üçün prioritet olduğunu 
vurğulayaraq, ilk növbədə, Şuşa şəhərini 
elektrik enerjisi ilə təmin etmək üçün işlərin 
davam etdiyini söyləyib. Dövlətimizin başçısı 
deyib: “Azərişıq” artıq Şuşa şəhərinə elektrik 
xətlərini çəkib. Şuşa şəhərini dayanıqlı 
elektrik enerjisi ilə təmin etmək və ondan 
sonra şəhərin inkişafını təmin etmək üçün 
“Azərenerji” Səhmdar Cəmiyyəti də Şuşa 
şəhərinə yüksəkgərginlikli xətləri çəkir və 
Şuşa şəhərində elektrik yarımstansiyası inşa 
edir”.

Prezident İlham Əliyev dəfələrlə çı-
xışlarında Azərbaycanın bölgədə ölkələr 
arasında kommunikasiya xətlərinin üzərində 
yerləşdiyini və bu istiqamətdə böyük işlərin 
görüldüyünü xatırladaraq, Qarabağın 
uzunmüddətli inkişafı, burada sabitliyin 
möhkəmləndirilməsi və müharibə risklərinin 
sıfra endirilməsi üçün nəqliyyat layihələrinin 
xüsusi rolunu xatırladıb, eyni zamanda,  bu 
layihələrin icrasına qoşulacaq bütün ölkələrin 
bundan  ancaq xeyir götürəcəyini, faydala-
nacağını vurğulayıb: “Azərbaycan Naxçıvan-
la, Türkiyə ilə birləşir. Eyni zamanda, Rusiya-
dan Ermənistana dəmir yolu xətti açıla bilər. 

Bu xətt yalnız Azərbaycan ərazisindən keçə 
bilər. Həmçinin Rusiya ilə İran arasında 
Naxçıvan ərazisi ilə dəmir yolu bağlantısı 
olacaq. İran ilə Ermənistan arasında dəmir 
yolu bağlantısı olacaq. Türkiyə ilə Rusiya 
arasında dəmir yolu bağlantısı olacaq. Yəni, 
bütün bölgə ölkələri bundan ancaq xeyir 
görəcəklər...”.

Dövlətimizin başçısı çıxışlarında məlum 
üçtərəfli Bəyanatda nəzərdə tutulan müvafiq 
bəndin icrası nəticəsində bölgənin siyasi, 
iqtisadi və ticari mənzərəsinin dəyişəcəyinə, 
region ölkələrinin isə bir-birilə daha sıx bağ-
lanacağına əminliyini ifadə edib. 

Beləliklə, Prezident İlham Əliyevin 
rəhbərliyi ilə bölgədə yeni proseslər baş-
layıb.  Erməni işğalçıları torpaqlarımızdan 
qovulub, düşməndən təmizlənən torpaq-
larda  quruculuq işlərinə start verilib. Artıq 
2021-ci il dövlət büdcəsində işğaldan azad 
olunan ərazilərdə bərpa və yenidənqurma 
işlərinin aparılması üçün maliyyə təminatı da 
yaradılıb. İlkin rəqəmlərə görə, sözügedən 
tədbirlərin gerçəkləşdirilməsi, sosial-iqtisadi, 
enerji, kommunal, nəqliyyat infrastrukturu-
nun qurulması, doğma yurdlarına qayıdan 
vətəndaşlarımızın yaşayışı, habelə  işgüzar 
fəaliyyəti üçün şəraitin təşkil edilməsi kimi 
şərəfli və məsuliyyətli vəzifələrin icrası üçün 
2,2 milyard manat nəzərdə tutulub.

Azərbaycan Prezidenti İlham Əliyevin 
müdrik rəhbərliyi,  siyasi iradəsi, ver-
diyi vədlərlə əməllərinin vəhdəti belə 
deməyə əsas verir ki, qısa bir dövr ərzində  
düşməndən azad edilən torpaqlara coş-
ğun həyat qayıdacaq, bu ərazilər yenidən 
çiçəklənəcək, bura təkcə respublikamızın 
deyil, həm də regionun ən inkişaf etmiş 
məskənlərindən biri kimi bütün dünyada 
tanınacaq, şöhrət qazanacaq.   

Vaqif BAYRAMOV,  
“Xalq qəzeti”   

Ankarada Azərbaycanın və Türkiyənin 
xarici işlər nazirlərinin görüşü olub

 � Fevralın 23-də Ankarada Azərbaycanın xarici işlər 
naziri Ceyhun Bayramovun Türkiyənin xarici işlər naziri 
Mövlud Çavuşoğlu ilə görüşü olub. AZƏRTAC xəbər verir ki, 
hər iki tərəfdən geniş nümayəndə heyətlərinin iştirak etdiyi 
görüşdə bölgədə mövcud olan cari vəziyyət və ikitərəfli 
əməkdaşlıq gündəliyi üzrə fikir mübadiləsi aparılıb.

Görüşdə 44 gün davam edən 
Vətən müharibəsindən sonra 
bölgədə yaranan yeni reallıqlar və 
yeni əməkdaşlıq imkanları, 2020-ci 
il 10 noyabr və 2021-ci il 11 yanvar 

tarixli üçtərəfli bəyanatların icrası 
ilə bağlı məsələlər müzakirə edilib. 
Azərbaycanın işğaldan azad olu-
nan ərazilərinin bərpa və quruculuq 
prosesində qardaş Türkiyənin iştirak 

etməyə hazır olduğu bir daha vur-
ğulanıb. Bölgədə sülhün dayanıqlı 
olması üçün bu ilin 30 yanvar tarixində 
Türkiyə-Rusiya Birgə Monitorinq 
Mərkəzinin fəaliyyətə başlamasının 
vacibliyi vurğulanıb.

Söhbət zamanı iki qardaş ölkə 
arasında mövcud olan intensiv dia-
loqun bütün istiqamətlər üzrə sürətlə 
inkişaf etdiyi qeyd olunub. Cari ilin 
19 fevral tarixində Ankarada keçirilən 
İqtisadi Əməkdaşlıq üzrə Birgə 
Hökumətlərarası Komissiyanın növbəti 
iclası nəticəsində bütün sahələri əhatə 
edən 53 yeni fəaliyyət bəndinin qəbul 
edilməsinin ikitərəfli münasibətlərin 
yüksək səviyyədə inkişafının 
göstəricisi olduğu vurğulanıb.

Nazirlər iki ölkə arasında şəxsiyyət 
vəsiqələri əsasında vətəndaşların viza-
sız səfəri ilə bağlı imzalanan sənədin 
qüvvəyə minməsi ilə bağlı dövlətdaxili 
prosedurların yekunlaşdığını və 
qarşılıqlı nota mübadiləsindən sonra 
yaxın zamanlarda sənədin qüvvəyə 
minəcəyini məmnunluqla qeyd ediblər.

Tərəflər beynəlxalq təşkilatlar 
çərçivəsində əməkdaşlığın 
genişləndirilməsinin əhəmiyyətini ifadə 
ediblər.

Görüşdə, həmçinin qarşılıqlı maraq 
doğuran digər məsələlər  müzakirə 
edilib.

Ankarada Azərbaycan, Türkiyə və Türkmənistan 
xarici işlər nazirlərinin üçtərəfli görüşü keçirilib

 � Fevralın 23-də Ankarada Azərbaycan, Türkiyə 
və Türkmənistan xarici işlər nazirlərinin üçtərəfli görüşü 
keçirilib.

AZƏRTAC xəbər verir ki, görüşdən 
sonra Azərbaycanın xarici işlər naziri 
Ceyhun Bayramovun, Türkiyənin xarici 
işlər naziri Mövlud Çavuşoğlunun 
və Türkmənistan Nazirlər Kabineti 
sədrinin müavini, xarici işlər naziri 
Rəşid Meredovun iştirakı ilə birgə 
mətbuat konfransı təşkil edilib.

Əvvəlcə nazirlər görüşün yekunları-
na dair birgə Bəyanatı imzalayıblar.

Sonra nazirlər üçtərəfli görüşün 
yekunları ilə bağlı fikirlərini bölüşüblər. 

Mövlud Çavuşoğlu bildirib ki, 2014-
cü ildə əsası qoyulan Azərbaycan, 
Türkiyə, Türkmənistan üçtərəfli 
platforması bölgənin inkişafına mü-
hüm töhfələr verib. Bu gün keçirilən 
görüşdə nəqliyyat və enerji məsələləri 
gündəlikdəki ən əsas məsələlərdən 
idi. Nazir Azərbaycan ilə Türkmənistan 
arasında “Dostluq” yatağı ilə bağlı im-
zalanan Anlaşma Memorandumundan 
Türkiyənin məmnunluğunu ifadə edib.

Qeyd edib ki, görüşdə, həmçinin 

terrorizmlə mübarizə, İslam ölkələri 
arasında əməkdaşlıq əlaqələrinə dair  
məsələlər də müzakirə edilib. Görüşün 
səmərəli keçdiyini söyləyən türkiyəli 
nazir gələcək əməkdaşlıqla bağlı 
önəmli təkliflərin olduğunu vurğulayıb.

Azərbaycanın xarici işlər naziri 
Ceyhun Bayramov bu gün Ankara-
da həm ikitərəfli, həm də üçtərəfli 
formatda önəmli müzakirələrin 
aparıldığını diqqətə çatdırıb. Na-
zir bildirib ki, bu gün Azərbaycan-
Türkiyə ikitərəfli münasibətləri bütün 
sahələrdə ən yüksək səviyyədə 
inkişaf edir. Dövlət başçılarımızın 
rəhbərliyi ilə əlaqələrimizin daha 
da genişləndirilməsi istiqamətində 
mühüm addımlar atılır. 44 gün davam 
edən Vətən müharibəsi dövründə də 
Azərbaycan qardaş Türkiyənin siyasi 
və mənəvi dəstəyinin şahidi oldu. 

Ötən il noyabrın 10-da imzalanan 
üçtərəfli Bəyanata əsasən, Rusiya-
Türkiyə Birgə Monitorinq Mərkəzinin 

artıq fəaliyyətə başladığını söyləyən 
nazir regionda dayanıqlı sülhün təmin 
olunmasında Türkiyənin rolunu xüsusi 
vurğulayıb. Bildirib ki, Türkiyənin işğal-
dan azad edilmiş ərazilərin minalardan 
təmizlənməsində və bərpa-quruculuq 
işlərində iştirakı, hər zaman olduğu 
kimi Azərbaycanın yanında olması 
ölkələrimiz arasındakı münasibətlərin 
göstəricisidir.

Ceyhun Bayramov görüşdə 
Azərbaycan və Türkiyənin iştirakı ilə 
həyata keçirilən enerji və nəqliyyat 
layihələri ilə bağlı da fikir mübadiləsinin 
aparıldığını bildirib, fevralın 19-da 
İqtisadi Əməkdaşlıq üzrə Azərbaycan-
Türkiyə Hökumətlərarası Komissiyanın 
iclasının keçirilməsinin, protokolun im-
zalanmasının əməkdaşlıq əlaqələrinin 
daha da genişləndirilməsinə mühüm 
töhfə verəcəyindən əminliyini ifadə 
edib.

Azərbaycanın xarici işlər naziri 
bildirib ki, üçtərəfli formatda keçirilən 
görüşdə qarşılıqlı maraq doğu-
run müxtəlif məsələlərlə bağlı fikir 
mübadiləsi aparılıb. Qeyd edib ki, 
görüşdə müxtəlif sahələrlə bağlı bir 
sıra təkliflər səsləndirilib. Ceyhun 
Bayramov diqqətə çatdırıb ki, görüşdə 
ticarət, gömrük, enerji, nəqliyyat, 
sənaye, kənd təsərrüfatı, təhlükəsizlik 
və bir sıra digər sahələrə dair 
məsələlər müzakirə edilib.

Türkmənistanın xarici işlər naziri də 
çıxışında üç qardaş ölkənin nazirlərinin 
iştirakı ilə keçirilən görüşdə çox önəmli 
məsələlərin müzakirə olunduğunu 
diqqətə çatdırıb. Nazir Azərbaycan, 
Türkiyə və Türkmənistanın beynəlxalq 
təşkilatlar çərçivəsindəki birgə 
fəaliyyətindən bəhs edib. O, bu gün 
keçirilən görüşdə siyasi əməkdaşlıqla 
yanaşı, nəqliyyat, enerji, informasiya 
texnologiyaları və digər sahələrdə də 
əlaqələrinin genişləndirilməsi imkan-
larının nəzərdən keçirildiyini diqqətə 
çatdırıb. 

Prezident İlham Əliyevin 
yeni quruculuq prioritetləri 

Azərbaycanın xarici 
işlər naziri Ankarada 

türkmənistanlı  
həmkarı ilə görüşüb

Fevralın 23-də Ankarada Azərbaycanın xarici işlər 
naziri Ceyhun Bayramovun Türkmənistanın Nazirlər Ka-
bineti sədrinin müavini, xarici işlər naziri Rəşid Meredov 
ilə görüşü olub. 

AZƏRTAC

Türkiyə Prezidenti Azərbaycanın 
xarici işlər nazirini qəbul edib
 � Türkiyə 

Respublikasının 
Prezidenti Rəcəb 
Tayyib Ərdoğan 
fevralın 23-də 
Azərbaycan 
Respublikasının 
xarici işlər naziri 
Ceyhun Bayramovu 
qəbul edib. 

AZƏRTAC xəbər 
verir ki, qəbul Türkiyə 
Prezidentinin sarayında 
keçirilib.

Azərbaycanda ekoloji alyans yaradılıb

Alyansın koordinatoru 
Gülsarə Qasımova qeyd edib ki, 
ötən ilin martından başlayaraq 
IDEA İctimai Birliyinin təsisçisi 
Leyla Əliyevanın təşəbbüsü ilə 
ölkəmizdə ekologiya sahəsində 
fəaliyyət göstərən bir çox təşkilat 
və qrupların nümayəndələri 
arasında ətraf mühitin mühafizəsi 
üçün səylərin birləşdirilməsi 
məqsədilə inklüziv dialoqa 

başlanılıb. İndiyədək keçirilən 
interaktiv müzakirə və görüşlər 
nəticəsində ekolojı fəalların vahid 
alyansda birləşməsi zərurəti 
yaranıb. Alyansın əsas məqsədi 
Azərbaycanın yaşıl ətraf mü-
hitin və dayanıqlı gələcəyin 
yaradılmasına dəstək olmaq, o 
cümlədən gəncləri ətraf mühitin 
mühafizəsinə səfərbər etmək, 
ölkədə ekoloji problemlərin həlli 

üçün özəl sektor, hökumət və 
vətəndaş cəmiyyəti arasında 
daha yaxşı əməkdaşlığa nail 
olmaqdan ibarətdir. Alyansa 
üzv olan qurumların iştirakı ilə 
keçirilən görüşlərdə ölkənin 
mövcud ekoloji vəziyyəti barədə 
və problemlərin həlli yolları 
istiqamətində müzakirələr aparı-
lıb və araşdırmalara başlanılıb. 
Eyni zamanda, alyans üzvləri 
gələcək fəaliyyətləri barədə plan-
ların tərtibinə başlayıb.

Koordinator deyib: “Yer 
kürəsində ekoloji problemlər gün 
keçdikcə daha da mürəkkəbləşir, 
onlarla mübarizə isə daha böyük 
səy və güc tələb edir. Ətraf 
mühitin səmərəli mühafizəsi 
planetimizin gələcəyini 
düşünən gənc ekofəalların 
qüvvələrinin birləşdirilməsini, 
daha sistemli mübarizə yollarının 
düşünülməsini tələb edir. Da-
yanıqlığın əhəmiyyəti və ekoloji 
təhdidlər barədə məlumatlılığın 
artırılması, gənclərin ekoloji 
fəallığa cəlb edilməsi, ətraf 
mühitə qəsdən və ya təsadüfən 
vurulmuş zərərin araşdırılma-
sı, ətraf mühit üçün ziyansız 
istehlak və istehsal modellərinin 
təşviq edilməsi yeni yaradılan 
alyansın əsas vəzifələri arasın-
dadır”. 

Alyansın fəallarından 
Tural Məhərrəmov öz çıxışın-
da ölkəmizdə mövcud ekoloji 
problemlərin həllində xarici 
ölkələrin təcrübəsinin öyrənilməsi 
və tətbiqinin zəruri olduğunu 
bildirib. O,  tullantıların idarə 
olunması və bərpa olunan 
enerji mənbələri yaradılma-
sı sahəsində, eləcə də ətraf 

mühitin, ekologiyanın təmizliyi 
ilə əlaqədar bir sıra vacib işlərin 
görülməsi və bu sahədə təşkilatın 
qarşısında duran vəzifələrdən, 
Azərbaycanın yaşıllıqlar ölkəsinə 
çevirmək üçün bütün təbiətsevər 
gəncləri ətraf mühitin üzləşdiyi 
təhdidlərin aradan qaldırılma-
sında fəal iştirak etməyə,  ətraf 
mühit problemlərinin bəşəriyyətin 
üzləşdiyi ən ciddi təhlükə olduğu 
barədə məlumat verib. 

“Ecofront” ekofəallar qrupu-
nun təsisçisi Cavid Qara meşə və 
təbiət ərazilərinin çirklənməsi ilə 
mübarizənin vacibliyini qeyd edib: 
“Ölkəmizdə 13-14 faiz meşə fon-
du torpaqları var. Təəssüf ki, bir 
sıra bölgələrdə həmin torpaqlar 
“pis meşə” adı ilə zəbt edilir, son-
ra həmin ərazilərdə bağ salınır və 
ayrı-ayrı işbazların nəzarətinə ke-
çir. Bu halların qarşısı alınmalı və 
sıradan çıxan meşələrin bərpası 
üçün tədbirlər görülməlidir”. 

O, ekstensiv üsulla inkişafın 
yolverilməzliyi barədə bəhs edib, 
təbiət ərazilərinin çirklənməsinə 
yol verməmək üçün səylərin 
birləşdirilməsini diqqətə çatdırıb. 

Onu da  qeyd edək ki, 
alyansa ilk olaraq Dünya Təbiəti 
Mühafizə Fondunun Azərbaycan 
nümayəndəliyi (WWF 
Azerbaijan),”EkoSfera” – Sosial 
Ekoloji Mərkəz, AZGREEN, “Sağ-
lam Düşüncə” Gənclər Təşkilatı, 
“İnsan və Mühit” İctimai Birliyi, 
“Sağlam Həyata Doğru” Ekoloji 
İctimai Birliyi, “Sosial Hüquqla-
rın Araşdırılması” İctimai Birliyi, 
OIKOS və Bakı Dövlət Universi-
teti ekoklubunun nümayəndələri 
qoşulub. 

Azərbaycanda ekoloji sahədə fəaliyyət göstərən 
və ya fəaliyyəti ilə ətraf mühit siyasətini 
dəstəkləyən qurumları özündə birləşdirən 

DANMA (Dayanıqlı Azərbaycan Naminə Milli Alyans) 
Alyansı təsis olunub. AZƏRTAC-ın məlumatına görə, 
bununla əlaqədar keçirilən mətbuat konfransında 
məlumat verilərək bildirilib ki, dayanıqlı inkişaf çox 
əhatəli anlayış olmasına baxmayaraq onun təməlində 
planetimizin ekoloji sağlamlığı durur. 

